
Nitiratnam

నీతిరత్నమ్

చతుర్ముఖముఖామ్భోజశ‍ృఙ్గాటకవిహారిణీమ్  ।
నిత్యప్రగల్భవాచాలాముపతిష్ఠే  సరస్వతీమ్ ॥ ౧॥
ఇతరపాపఫలాని యథేచ్ఛయా వితర తాని సహే చతురానన ।
అరసికేషు కవిత్వనివేదనం శిరసి మా లిఖ మా లిఖ మా లిఖ ॥ ౨॥
సంసారవిషవృక్షస్య ద్వే ఫలే అమృతోపమే ।
కావ్యామృతరసాస్వాద ఆలాపః సజ్జనైఃసహ   ॥ ౩॥
పణ్డితేషు  గుణాః సర్వే మూర్ఖే దోషాశ్చ కేవలాః ।
తస్మాన్మూర్ఖసహస్రేభ్యః   ప్రాజ్ఞ  ఏకో విశిష్యతే ॥ ౪॥
పురో రేవాపారే గిరిరతిదురారోహశిఖరో

ధనుర్బాణైః  పశ్చాత్ సవరకవరో ధావతి మృగమ్ ।
సరః సవ్యేఽసవ్యే దవదహనదాహవ్యతికరో

న గన్తుం న స్థాతుం  హరిణశిశురేవం విలపతి ॥ ౫॥
ఛేదశ్చన్దనచూతచమ్పకవనే  రక్షా కరీరద్రుమే

హింసా హంసమయూరకోకిలకులే కాకేషు లీలారతిః ।
మాతఙ్గేన  ఖరక్రయః  సమతులా కర్పూరకార్పాసయో-

రేషా యత్ర విచారణా గుణిగణే దేశాయ తస్మై  నమః ॥ ౬॥
భినత్తి భీమం కరిరాజకుమ్భం విభర్తి వేగం పవనాదతీవ ।
కరోతి వాసం గిరిగహ్వరేషు తథాపి సింహః పశురేవ నాన్యః ॥ ౭॥
కాకస్య చఞ్చుర్యది స్వర్ణయుక్తా  మాణిక్యయుక్తౌచరణౌచ తస్య ।
ఏకైకపక్షే  గజరాజముక్తా తథాపి కాకో న చ రాజహంసః ॥ ౮॥
దివ్యం చూతరసం పీత్వా న గర్వం యాతి కోకిలః ।
పీత్వా కర్దమపానీయం  భేకో మకమకాయతే ॥ ౯॥
అగాధజలసఞ్చారీ న గర్వం యాతి రోహితః ।

నీతిరత్నమ్

అఙ్గుష్ఠోదకమాత్రేణ    సఫరీ ఫర్ఫరాయతే ॥ ౧౦॥
భద్రం  కృతం కృతం మౌనం కోకిలైర్జలదాగమే   ।
దర్దురా  యత్ర వక్తారస్తత్ర  మౌనం హి శోభనమ్ ॥ ౧౧॥
మణిర్లుఠతి  పాదేషు కాచః శిరసి ధార్యతే ।
యథైవాస్తే  తథైవాస్తాం  కాచః కాచో మణిర్మణిః ॥ ౧౨॥
కాకః కృష్ణః  పికః కృష్ణస్త్వభేదః   పికకాకయోః ।
వసన్తే సముపాయాతే కాకః కాకః పికః పికః ॥ ౧౩॥
వరం వనే వ్యాఘ్రగజేన్ద్రసేవితం 

ద్రుమాలయం  పఞ్చఫలామ్బుభోజనమ్ ।
తృణాని శయ్యా వసనఞ్చ వల్కలం

న బన్ధుమధ్యే  ధనహీనజీవనమ్ ॥ ౧౪॥
సాధ్వీస్త్రీణాం  దయితవిరహే మానినాం మానభఙ్గే

సల్లోకానామపి  జనరవే నిగ్రహే  పణ్డితానామ్  ।
అన్యోద్రేకే  కుటిలమనసాం నిర్గుణానాం  విదేశే

భృత్యాభావే భవతి మరణం కిన్తు సమ్భావితానామ్ ॥ ౧౫॥
ఇతి శ్రీమహాకవివరరుచివిరచితం  నీతిరత్నం సమ్పూర్ణమ్  ॥

